
(əvvəli 1-ci səhifədə)
“Red Bull” şirkətinin idman direktoru 

Helmut Marko isə deyir ki, Bakıda cümə 
günü göstərdikləri nəticədən razıdırlar. 
Xatırladaq ki, “Red Bull” komandasının 
sürücüləri Bakıdakı cümə sərbəst 
yürüşlərində əla nəticə göstərdilər. 
Nəticələrdən sevincli olduqlarını vurğulayan 
Helmut Marko əlavə edir ki, həm sıralanma, 
həm də yarış tempində güclü idilər: “Yarışa 
qədər bu üstünlüyümüzü qorumalıyıq. Çeko 
(Serxio Peres Mendoza-red.) ilk dövrədən 
etibarən sürətli idi. O, şəhər tipli trekləri sevir 
və Monte Karloda gücünü göstərdi. Hamilton 
(Luis Hamilton-red.) yarış tempində yaxşı 
idi. Sadəcə olaraq, sürəti yavaş döngələrdə 
itirirlər”. 

Heç kimə sirr deyil ki, Formula 
1-də rəqabət səviyyəsi çox 
yüksəkdir və pelotonun (peloton-
fransız sözüdür, idman yarışında 
yarış iştirakçılarının əsas 
qrupunun müəyyənləşdirilməsində 
istifadə edilir) ortasında mübarizə 
aparan bütün yarışçılar qrupunun 
başında olmaq üçün bütün 
amilləri bir araya gətirmək 
lazımdır. Bakıdakı yolun 
özünəməxsusluğunu nəzərə 
alsaq, ötmə yarışlarının sürətli 
tempdə və gərgin keçdiyini deyə 
bilərik. Komanda rəhbərlərinin və pilotların da 
Bakı treki barədə fikirlər bir daha təsdiqləyir 
ki, qarşıdakı günlərdə də hamını heyranedici 
mübarizə və nəticələr gözləyir. 

Məsələn, “Ferrari” yarışçıları Bakıda 
keçirilən məşqlərdə yaxşı sürət göstərdilər, 
yalnız “Red Bull Racing” komandasından 
olan rəqiblərinə uduzdular. Hər iki komanda 
nəticələrin gözlənildiyindən də yaxşı 
olduğunu etiraf edir. Doğrudur ki, dünya 
mətbuatı “Mercedes” komandasının 
problemlərindən yazır, ancaq 7 qat dünya 
çempionu Luis Hamilton cümə gününün 
komandası üçün yaxşı keçdiyini söyləyir. 

“Sözün düzü, bu gün (iyunun 4-ü – red.) 
yaxşı gün idi", – deyən Luis Hamilton əlavə 
edir ki, cümə günü yarışlarında komanda 
lazımi miqdarda dairələrdən keçdi, ciddi 
səhvlərə yol vermədi. 

Bir sözlə, Formula 1 Bakıda yaddaqalan 
sürət nümayiş etdirir və şübhə yoxdur ki, bu 
həftə sonu Bakı trekində baş verə biləcək 
nəticələr və hadisələr sonrakı maraqlı 
müzakirələrin mövzusu olacaq. 

Xatırladaq ki, Formula-1 Qran-
prisi yarışları Beynəlxalq Avtomobil 
Federasiyasının müəyyən etdiyi qaydalar 
əsasında təşkil edilir. Yarışlar il ərzində 
müxtəlif ölkələrdə keçirilən mərhələlərdən 
ibarətdir. Hər bir mərhələ Qran pri adlanır. 
İlin yekunlarına görə, bütün Qran pri balları 

əsasında qalib gəlmiş pilot və komanda 
müəyyən edilir və mükafatlandırılır. 
Formula-1 ən böyük tamaşaçı auditoriyasını 
toplayan yarışlardır. 1950-ci ildə keçirilmiş 
birinci yarışda “Alfa Romeo” komandası və 
onun italiyalı pilotu Cüzeppe Farina qalib 
gəlmişdi. Çempion adını daha çox “Ferrari” 
komandasının əfsanəvi alman pilotu Mixail 
Şumaxer qazanmışdır. O, Formula 1 
yarışlarının yeddi dəfə çempionu olmuşdur.

Bakıda Formula 1 
nəsimi əsir

Yenidən dünyanın yüz milyonlarla avtomobil idmanı 
həvəskarının diqqəti Azərbaycana yönəlib. Burada bir 
çox adlı-sanlı pilotların iştirakı ilə Formula 1 yarışları 

davam edir. Beynəlxalq idman yarışlarına evsahibliyi etmək 
təcrübəsi böyük olan paytaxtımız yenə də öz imicini layiqincə 
qorumaqdadır. Sinqapurda keçiriləcək mərhələ yarışlarının 
pandemiya səbəbindən ləğv edildiyi, Ermənistan paytaxtının 
küçələrindən atəş səsləri gəldiyi bir vaxtda Bakı özünün 
hər cəhətdən üstünlüyünü dünyaya nümayiş etdirir. Bunu 
iştirakçılar da müsahibələrində etiraf edirlər.

İtaliya və Monako Qran prilərində 
məharətlə çıxış edən “Red Bull 
Racing”in niderlandlı pilotu Maks 
Ferstappen Bakıya nikbin ruh-
da gəlmiş idmançılardandır. O, 
Bakı Qran prisinin birinci sərbəst 
yürüşündə komanda yoldaşı Serxio 
Pereslə birlikdə mübarizə aparıb. 
İlk yürüşü Maks bütün rəqiblərini 

qabaqlayaraq lider kimi tamamlayıb. 
O, 1:43.184-lük göstəriciyə imza 
atıb. Ferstappendən sürətdə müvafiq 
olaraq “Ferrari” pilotları Şarl Lekler və 
Karlos Sayns geri qalıb.

İkinci sərbəst yürüşdə "Red 
Bull"un digər pilotu Serxio Peres 
finişə birinci çatıb. Maks Ferstappen 
isə bu dəfə ikinci olub. 

Maks Ferstappen:
– Mən Formula 1-in 2019 və 

2020-ci il mövsümlərinin ikiqat bürünc 
mükafatçısıyam. Yeddi il əvvəl isə 
Formula 3 Mastersin qalibi olmuşam. 
İlk günün sevinci böyük oldu. Üçün-
cü test yürüşü və sıralama turun-
da da, nəhayət, iyunun 6-da əsas 
mərhədə də qələbə sevinci yaşamaq 
əzmindəyik. Mən hələ Azərbaycan 
səfəri ərəfəsində demişdim ki, 
izləyiciləri Bakıda daha rəqabətli 
yarış gözləyir. Burada sürətli olmağın 
özünəinamla heç bir əlaqəsi yoxdur. 
Bu, tamamilə fərqli küçə trekidir. 
Onu Monako Qran prisi ilə müqayisə 
etmək olmaz. Bazar günü burada 
pilotların paradında da həvəslə iştirak 
edəcəyik. 

Bakıya gəlincə isə, 2017-ci ildə 
də demişəm, məncə, Bakı treki 
digərlərinə bənzəmir. Təkcə uzunlu-
ğu ilə yox, həm də ən dar döngələri 
ilə unikaldır. İkinci sektorun bəzi 

hissələri Monako treki kimi dar və 
çətindir. Köhnə şəhərin qala divarla-
rının yanından keçən hissə xüsusilə 
çətindir, lakin tamaşaçılar burada 
gözəl mənzərədən həzz alırlar. Trekin 
bu hissəsini çox sevirəm. Uzun düz 
hissədə isə bir qədər dincələ bilirik. 
Bu dəfə axşam saatlarında Bakının 
görməli yerlərini gəzməyə çalışacam.

Xatırladaq ki, əvvəlki illərin Bakı 
Qran prilərində “Mersedes”in pilotu, 
dəfələrlə dünya çempionu, britani-
yalı Luis Hamilton qalib gəlmişdi. 
Amma bu yarışın ilk günündə o da, 
finlandiyalı yoldaşı Valtteri Bottas da 
imkanları səviyyəsində nəticəyə nail 
ola bilməyiblər. Hamilton əvvəlcə 7-ci, 
sonra isə 11-ci olub. 

Valtteri Bottas:
– Əvvəldən bəxtim gətirmədi. Hel-

sinki Hava Limanında buraya uçuşla 
bağlı üzləşdiyim problem səbəbindən 
aeroportda 6 saat qalmalı oldum. 
Yarışöncəsi media-gündə də onlayn 
şəkildə iştirak etdim. Cari mövsüm üç 
mərhələdə ikinci olsam da, iki dəfə 

finişə çatmamışam. 5 mərhələdə 47 
xalla komanda yoldaşım Luis Hamil-
tondan 54 xal geridəyəm. Bakıda da 
ilk gün çox çətin keçdi. Bu, asfaltla 
təmasın zəifliyindən irəli gəldi. Bolidin 
balansı o qədər də pis deyildi. Lakin 
asfalta yatma zəif olduğu üçün arxa 
hissə sürüşür. Burada Monakodan 
da pis başladıq. Orada, heç olma-
sa, sıralanma turunda pis deyildik. 
İndi lap zəifləmişik. Gözlədiyimizdən 
çətin gün oldu. Səbəbini tapmalıyıq. 
Görülməli çox iş var. Bütün bunlara 
baxmayaraq, 2016-cı ildən bəri Ba-
kıya hər dəfə böyük həvəslə gəlirəm. 
Əvvəllər ölkəniz haqqında çox da 
məlumatlı deyildim, indi isə xeyli bil-
gim var. Bakı sevilməli şəhərdir.

Avropa mətbuatı Monako Qran 
prisində “Haas” komandasının rusiyalı 
pilotu Nikita Mazepini Hamilton, Lek-
ler və Alonso ilə müqayisə edib. Bəzi 

ünlü pilotların adı ondan sonra çəkilib. 
Nikita jurnalistlərə müsahibəsində 
bildirib ki, hələ 2019-cu ildə Bakıda 
Formula 2 yarışlarında mübarizə 
apardığını və sürücülərin yüksək 
sürət yığmasına imkan verən treki 
yaxşı xatırlayır. O vurğulayıb ki, trasın 

İçərişəhərdən keçən hissəsində bəzi 
sahələr Monako trekinə bənzəsə də, 
Bakı tamamilə fərqlidir.

Nikita Mazepin:
– Monakodakı çıxışımdan 

məmnunam və burada növbəti 
mərhələni səbirsizliklə gözləyirəm. 
Bakı Şəhər Halqasında yüksək sürəti 
hiss etmək çox maraqlıdır. Cümə 
günü sərbəst yürüş xoşuma gəldi. 
Düşünürəm ki, hər şey yaxşıdır. 
İrəliyə doğru bir neçə addım atmışıq. 
Maşınımız sıxım gücünə görə çox da 
yaxşı işləməsə də, biz bolidi daha çox 
sıxırıq. Düzdür, uzun məsafələrdə 
şinlər daha çox qızırdı, amma bu 
problemlə tək biz deyil, bütün koman-

dalar qarşılaşırdı. Artıq vərdişkarıq. 
Monakoda da, Barselonada da 
uyğun təcrübə qazanmışıq. Bununla 
bərabər, düşünürəm ki, hazırkı anda 
bizim ən güclü tərəfimiz məhz uzun 
məsafədə yüksək sürətli olmağımız-
dır. Elə bir ciddi irəliləyişə nail olmaq 
çətindir, amma, kim bilir, şənbə və 
bazar günləri bizə sürprizlər gətirə 
bilər. 

“Ferrari”nin pilotu Şarl Lek-
ler cümə günü mərhələsinə ye-
kun vurarkən bildirib ki, onlar 
gözlənildiyindən xeyli yaxşı çıxış 
ediblər.

Şarl Lekler:
– Sürətimiz çox şey vəd edir. 

İndi işi davam etdirmək lazımdır 
və ümidvaram ki, sabah da bu 
cür rəqabətqabiliyyətli olacağıq. 
“Maklaren”dən olan rəqiblərimiz çox 
sürətlidirlər, sadəcə olaraq onlar 
dünən nə səbəbdənsə, bunu göstərə 

bilmədilər. “Red Bull” və “Mersedes”in 
öndə gedəcəkəri mümkündür. Onlar 
da dünən özlərini göstərə bilmədilər. 
“Maklaren”i əsas rəqib sayıram. 
Çalışmalıyıq ki, bütün potensialımı-
zı ortaya qoyaq. Hər kəsə uğurlar! 
Bakını yenidən görməksə bizim üçün 
olduqca xoşdur!

“Maklaren” komandasının pilotu 
Lando Norris həlledici mərhələdə 
onları “Alfa Tauri”, “Alpin” və digər 
komandalarla sıx mübarizənin 
gözlədiyini açıqlayıb.

Lando Norris:
– Onu deyim ki, hazırda “Ferrari” 

və “Red Bull”, deyəsən, bizdən xeyli 
öndədirlər. Odur ki, əsas məqsədimiz 
üçüncü seqmentə düşmək olacaq. 
Monako Qran-prisindən sonrakı 
mətbuat konfransında Karlos Sayns 
bəyan etmişdi ki, mənim Bakı yürü-
şünü boyük optimizmlə gözləməyimə 
dəyər. Amma temperatur fərqi 
üzündən qəti fikir söyləmək çətindir. 
Pis görünmürük, hərçənd “Red Bull” 
və “Ferrari”dən xeyli geridəyik. Ümid 
edirəm ki, yaxşı olar.

Norrisin komanda yoldaşı, avstra-
liyalı Daniel Rikkardo müsahibəsində 
simulyatorla məşqdən sonra özündə 
müəyyən irəliləyiş hiss etdiyini bildirib.

Daniel Rikkardo:
– Yarışqabağı bir neçə gün 

simulyatorda ciddi çalışmışam. 
Bu, nəticəsiz qalmayıb. Boli-
dimin döngələrdəki davranışı 
gözləntiləri doğrultdu. İndi sadəcə 
bacardığımı etməli və bütün səyləri 
birləşdirməliyəm. Yaxşı olar. Hamıya 
uğurlar!

Sürət yarışının həlledici 
anları yaxınlaşır 

Bakıda Formula 1 Azərbaycan Qran-Prisinin  
ikinci günü maraqlı idman mübarizəsi ilə yadda qalıb

AZƏRTAC xəbər verir ki, 
Formula 2 üzrə birinci sprint 
yürüşündə hər biri iki pilotla təmsil 
olunan 11 komanda mübarizə 
aparıb. Pilotlar Bakı şəhər halqa-
sında 21 dövrə vurublar. Gərgin 
idman mübarizəsi şəraitində 
keçən yarışda “Prema Racing” ko-
mandasının rusiyalı pilotu Robert 
Şvartsman birinci olub. “Carlin”in 
üzvü Dan Tiktum yarışı ikinci, 
“UNİ-Virtuosi” komandasının pilotu 
Guanyu Zhou isə üçüncü pillədə 
başa vurublar.

Daha sonra Formula 1 
Azərbaycan Qran-Prisinin üçüncü 
sərbəst yürüşü keçirilib. Yürüşə 
hər biri iki pilotdan ibarət 10 
komanda qatılıb. “Mercedes” 
komandasının heyətində Luis 
Hamilton və Valtteri Bottas, 
“Ferrari” komandasında Karlos 
Sayns, Çarls Lekler, “Williams”ın 
heyətində Corc Russell və Nikolas 
Latifi yarışıblar. “Red Bull Racing” 
komandasında Serxio Peres, 
Maks Ferstappen, “Alpha Tauri”də 
Pyer Qasli və Yuki Tsunoda, 

“Alpine”da isə Fernando Alonso ilə 
Esteban Okon mübarizə aparıblar. 
Bundan başqa, “Alfa Romeo”nun 
heyətində Antonio Covinatsi və 
Kimi Raykonnen, “McLaren”də 
Daniel Rikkardo və Lando Norris 
yürüşdə iştirak ediblər. Pilotlar 

Mik Şumaxer və Nikita Mazepin 
“Haas”, Sebastian Fettel və Lans 
Stroll "Aston Martin" komandası-
nın idman şərəfini qoruyublar.

Üçüncü yürüşdə “Alpha Tauri” 
komandasının pilotu Pyer Qasli 
fərqlənməyi bacarıb. Serxio Peres 

(“Red Bull Racing”) ikinci, Luis 
Hamilton (“Mercedes”) isə üçüncü 
olublar.

Gərgin idman mübarizəsinin 
yaşandığı Formula 1 Azərbaycan 
Qran-Prisinin sıralama turunda 
bir neçə qəza baş verib. Belə 
ki, “Aston Martin” komandasının 
pilotu Lans Stroll 15-ci döngədən 

çıxarkən bolidi səddə çırpılıb. 
Təkəri zədələnən kanadalı pilotun 
bolidi yararsız hala düşüb. Növbəti 
qəza da 15-ci döngədə baş 
verib. Bu dəfə “Alfa Romeo”nun 
üzvü Antonio Covinatsi sürəti 
tənzimləyə bilməyərək qoruyucu 
sədlə toqquşub. 

Sıralama turunda “Ferrari” və 
“Mercedes” komandalarının pilot-

ları Şarl Lekler və Luis Hamilton ilk 
iki pillədə qərarlaşıblar. Ş.Lekler 
1 dəqiqə 41,218, L.Hamilton isə 
1 dəqiqə 41,450 saniyəlik nəticə 
göstəriblər. “Red Bull Racing”in 
pilotu Maks Ferstappen (1 dəqiqə 
41,563 saniyə) üçüncü yerdə 
qərarlaşıb. Bu turun nəticələrinə 
əsasən, iyunun 6-da keçiriləcək 
əsas yarışda pilotların düzülüşü 

müəyyənləşib.
Formula 1 Azərbaycan Qran-

Prisinin ikinci gününə sprint 
yürüşü ilə yekun vurulub. İkinci 
sprint yürüşünün qalibi “Hitech 
Grand Prix” komandasının pilotu 
Jüri Vips olub. “Charouz Racing 
System”in üzvü David Bekmann 
yarışı ikinci, Cehan Daruvala 
(“Carlin”) isə üçüncü sırada ta-
mamlayıblar.

İyunun 6-da – Formula 1 
Azərbaycan Qran-Prisinin həlledici 
günündə əvvəlcə Formula 2 
pilotları üçüncü sprint yarışında 
mübarizə aparacaqlar. 

Günə 51 dövrədən ibarət For-
mula 1 Azərbaycan Qran-Prisi ilə 
yekun vurulacaq. 

Xatırladaq ki, Bakı şəhər 
halqasında Formula 1 yarışları 
2016-cı ildən təşkil olunur. Yalnız 
ötən il koronavirus pandemiyası 
səbəbindən dünya çempionatı-
nın Azərbaycan mərhələsi ləğv 
edilmişdi.

İyulun 5-də Formula 1 Azərbaycan Qran-Prisinin 
ikinci gününə Formula 2 yarışları ilə start verilib.

